Vendim nr. 21 datë 14.02.2017
Kolegji i Gjykatës Kushtetuese të Republikës së Shqipërisë (Kolegji), i përbërë nga:

Vladimir Kristo, 
Anëtar
  i  Gjykatës  Kushtetuese


Vitore Tusha,              Anëtare e
 “
  “

Besnik Imeraj,            Anëtar   i
 “
  “

në datën 14.02.2017 mori në shqyrtim paraprak kërkesën me nr.21 Akti, që i përket:

KËRKUES: 

GJIN PËRMARKAJ

OBJEKTI: 
Shfuqizimi si i papajtueshëm me Kushtetutën e Republikës së Shqipërisë i vendimit nr.00-2015-367, datë 04.03.2015 të Kolegjit Penal të Gjykatës së Lartë. 

BAZA LIGJORE:
Nenet 31/ç, 42, 43, 49, 131/f dhe 134/1/g të Kushtetutës së Republikës së Shqipërisë; neni 6/1, 6/3/c e 13 të Konventës Europiane për të Drejtat e Njeriut; nenet 27 e vijues të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese”, të ndryshuar.

Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I
1. Me vendimin nr.57, datë 06.12.2012, Gjykata e Rrethit Gjyqësor Pukë ka vendosur të deklarojë fajtor kërkuesin Gjin Përmarkaj për kryerjen e veprës penale “Mbajtje pa leje të armëve luftarake” dhe në bazë të nenit 278/2 të Kodit Penal (KP) e ka dënuar atë me 7 muaj burgim. Në zbatim të nenit 406 të Kodit të Procedurës Penale (KPP) kërkuesi është dënuar përfundimisht me 4 muaj e 20 ditë burgim.
2. Me vendimin nr.327, datë 23.09.2013, Gjykata e Apelit Shkodër ka vendosur të lërë  në fuqi vendimin nr.57, datë 06.12.2012 të Gjykatës së Rrethit Gjyqësor Pukë.
3. Me vendimin nr.00-2015-367, datë 04.03.2015, Kolegji Penal i Gjykatës së Lartë ka vendosur mospranimin e rekursit të paraqitur nga kërkuesi nëpërmjet përfaqësuesit të tij.
II
4. Kërkuesi Gjin Përmarkaj i është drejtuar me kërkesë Gjykatës Kushtetuese (Gjykata) sipas objektit, duke paraqitur këto shkaqe në mënyrë të përmbledhur:

4.1. Kolegji Penal i Gjykatës së Lartë nuk ka argumentuar arsyet e mospranimit të rekursit, ndonëse shkaqet e ngritura në rekurs janë nga ato që parashikohen në nenin 432 të KPP-së. Në kushtet kur gjykatat më të ulëta kanë mbajtur qëndrime të paargumentuara drejt, Gjykata e Lartë si gjykatë ligji duhej të ishte shprehur në lidhje me pretendimet e ngritura në rekurs. Po ashtu, mosarsyetimi i këtij vendimi nga ana e Kolegjit Penal ka sjellë pasoja të rënda për kërkuesin.
III
Vlerësimi i Kolegjit
A. Për legjitimimin e kërkuesit 

5. Kolegji vëren se kërkuesi legjitimohet ratione personae, në kuptim të neneve 131/f dhe 134/1/i të Kushtetutës, dhe ratione temporis, pasi kërkesa është paraqitur brenda afatit ligjor të parashikuar në ligjin nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”. Po ashtu, kërkuesi legjitimohet edhe ratione materia në lidhje me pretendimet për procesin e zhvilluar në Gjykatën e Lartë.

B. Për pretendimin për procesin e zhvilluar në Gjykatën e Lartë

6. Sipas kërkuesit, Kolegji Penal i Gjykatës së Lartë nuk ka argumentuar arsyet e mospranimit të rekursit, ndonëse shkaqet e ngritura në rekurs janë nga ato që parashikohen në nenin 432 të KPP-së. Në kushtet kur gjykatat më të ulëta kanë mbajtur qëndrime të paargumentuara drejt, Gjykata e Lartë si gjykatë ligji duhej të ishte shprehur në lidhje me pretendimet e ngritura në rekurs. Po ashtu, mosarsyetimi i këtij vendimi nga ana e Kolegjit Penal ka sjellë pasoja të rënda për kërkuesin. 

7. Kolegji vëren se neni 432 i KPP-së ka parashikuar shkaqet për të cilat mund të bëhet rekurs në Gjykatën e Lartë, kurse neni 433 i po këtij Kodi parashikon se rekursi nuk pranohet në qoftë se bëhet për shkaqe të ndryshme nga ato që lejon ligji dhe se mospranimi i rekursit vendoset nga kolegji në dhomën e këshillimit, pa pjesëmarrjen e palëve. Në jurisprudencë konstante, Gjykata ka theksuar se në rast se Kolegji në dhomën e këshillimit krijon bindjen se shkaqet e ngritura në rekurs janë haptazi të pabazuara, pasi nuk bëjnë pjesë në ato shkaqe që parashikon dispozita ligjore ose nuk gjejnë mbështetje në aktet e dosjes gjyqësore, atëherë është në funksionin e tij të vendosë, në pajtim me kërkesat ligjore, mospranimin e çështjes për shqyrtim në seancë gjyqësore. Veprimtaria seleksionuese e dhomës së këshillimit nuk është një shkelje e së drejtës së palëve për t’iu drejtuar gjykatës, por një veprimtari e domosdoshme në funksion të aksesit në gjykatë vetëm të atyre çështjeve që i parashikon ligji, duke lënë jashtë përzgjedhjes kërkesat e paarsyeshme dhe haptazi të pambështetura në ligj (shih vendimin nr.25, datë 10.06.2011 të Gjykatës Kushtetuese). 
8. Edhe për sa i përket arsyetimit të kufizuar të vendimeve të dhomës së këshillimit, Gjykata ka vlerësuar se nuk jemi përpara cenimit të së drejtës për një proces të rregullt ligjor dhe se kërkesat e një procesi të rregullt ligjor mund të plotësohen edhe me një arsyetim të kufizuar të këtyre vendimeve. Kjo formë arsyetimi është tashmë e konsoliduar në praktikën e Gjykatës së Lartë, përderisa shpreh në thelb shkaqet e mospranimit të rekursit, nga ana e kolegjeve të saj, gjatë shqyrtimit të tij paraprak në dhomën e këshillimit (shih vendimin nr.52, datë 14.11.2014 të Gjykatës Kushtetuese). 


9. Kolegji, bazuar në standardet e mësipërme, vlerëson se kërkuesi e ka ushtruar lirisht të drejtën e aksesit nëpërmjet paraqitjes së rekursit në Gjykatën e Lartë, por kjo e drejtë nuk presupozon që gjykata duhet ta kalojë çështjen në seancë ose të pranojë kërkimet e palëve në çdo rast. Kolegji Penal i Gjykatës së Lartë, në përputhje me kompetencat e tij ligjore, pasi ka marrë në shqyrtim shkaqet e paraqitura në rekurs, i ka dhënë përgjigje kërkuesit se nuk janë nga ato që parashikon neni 432 i KPP-së. Po ashtu, vendimi gjyqësor i Kolegjit Penal të Gjykatës së Lartë ka respektuar standardet kushtetuese, duke përmbushur në mënyrë të mjaftueshme detyrimin për arsyetimin e tij. Në kushtet kur kërkuesi nuk ka ngritur pretendime të natyrës kushtetuese, vetëm fakti i shqyrtimit të rekursit në dhomën e këshillimit nuk është i mjaftueshëm për të konkluduar se procesi gjyqësor nuk ka qenë i rregullt nga pikëpamja kushtetuese. Për rrjedhojë, Kolegji vlerëson se pretendimet e kërkuesit në lidhje me procesin e zhvilluar në Gjykatën e Lartë janë të pabazuara.     

10. Për sa më sipër, Kolegji arrin në përfundimin se kërkesa në shqyrtim nuk mund të kalojë për shqyrtim në seancë plenare.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
Moskalimin e çështjes për shqyrtim në seancë plenare.

